
Лексикологи. 
Хэлэн тухай эрдэмэй энэ hалбари буряад хэлэнэй γгын баялиг шэнжэлдэг. 
Лексикэ тухай ойлгосо. 
Хэлэнэй   γгэнγγдые хамта дээрэнь лексикэ гэжэ нэрлэдэг. Тэрэ  греческэ «лексис» («γгэ») гэhэн γгэhөө гарана. 
Манай хэлэн γгэнγγдhээ бγридэнэ. Yгэнγγд олон ба элдэб янзын удхатай байдаг. Эрдэмтэд γгэнγγдэй удхые ном соо тайлбарилдаг. Тэрэ номые толи  гэдэг.  
Һонирхолтой мэдээсэл:             
 Буряад –ород   хэлэнэй толи тγрγγшынхиеэ 1951 ондо 25 мянга тухай γгэнγγдтэйгээр хэблэгдэhэн байгаа. 1973 ондо тэрэ толи шэнэлэгдээ. Тиихэдээ тэрээн соо  44 мянга тухай γгэнγγд ороhон байна. 2008 ондо 60 000 γгэтэй 2 ботиhоо бүридэhэн Буряад-ород толи барлагдаа. 
 Yгын удха. 
Тайлбарилhан словарь γгэнγγдэй удхыень тодоруулан хэлэhэн байдаг. 
Бадма сэсэг (холбоо γгэ) - шара гγ, али улаабтар дэльбэтэй сэсэг (мак).
Субад (юум.н.) - сайбар ягаан γнгэтэй, монсогор гэрэлтэhэн тана (жемчужина). 
Ганса удхын тайлбарилга уншаад, тэрэ γгыень мэдэхэ арга байдаг. Энээн дээрэ γндэhэлжэ, кроссворд зохёогдодог.

Ганса ба олон удхатай үгэнүүд.

 Уншагты. Үе гэжэ үгэдэ анхаралаа табигты.
Хурганайнгаа үе дээрэ мэнгэтэй.
Залуу үе һургуули ехэтэй болонхой.
Үгэ соо хэды аялган бэ, тэды үе байдаг.
Үбһэ сабшахаар үе болоо.
Тэрэ үгэ нэгэ лексическэ удха харуулна гү, али олон гү? Ямар удхануудые харуулнаб? Гаргажа туршагты.
(хурганайнгаа) үе – хүнэй гарай хурганай нэгэ хуби.
(залуу) үе – залуу наһатай бүлэг залуушуул.
(тэды) үе – үгын хуби.
үе (болоо)-  саг.
Мэдүүлэлнүүд соо үе гэжэ үгэ хэды удхатайб?
Дүн. Үе гэжэ үгэ  4 лексическэ удха харуулна.
 Хэдэн лексическэ удхатай үгэнүүдые олон удхатай үгэнүүд гэдэг. Тэдэнэр адли юумэ, үйлэ, шэнжэ тэмдэглэдэг, нэгэ хэлэлгын хубяар гарадаг.
Жэшээнь: бариха (мори, хилээмэ, гэр), заһаха (алдуу, хоолойгоо, унтари) г.м.
Нэгэ удхатай үгэнүүдые ганса удхатай үгэнүүд гэдэг.
 Мэдүүлэлнүүдые уншагты.
Наран шангаар шарана.
Нара руу харахадаа хүнэй нюдэн һаргадаг.
Наран сэсэг ургаба.
«Гурбан наран» гэжэ буряад кинофильм хараабди.
2.Наран гэжэ үгэ хэды удхатайб? Ганса гү, али олон гү?
Наран – Газарта эгээл дүтэ одон.
наран (сэсэг) – наран доро ургадаг сэсэг (подсолнух)
«(Гурбан) наран» - гурба тоотой тэнгэриин одон
Дүн. Энэ  үгэ ганса удхатайгаар (Газарта эгээл дүтэ одон) хэрэглэгдэнэ.
Үгэнүүд ганса ба олон удхатай байжа болохо. Тэрэ удха баһал толи сооһоо элирүүлжэ болоно.
Жэшээнь: Л. Д. Шагдаровай, К. М. Черемисовэй «Буряад- ород толи» соо 187 хуудаһанда газар гэжэ олон удхатай үгэ үгтэнэ. Удхыень анхарагты.

Yгын сэхэ ба шэлжэһэн удха.
Эдэ мэдγγлэлнγγдые уншагты. Дабтагдаhан γгэнγγдэй удхада анхаралаа хандуулагты.
Алтан hиихэ.                                     Алтан гар.
Зөөлэн унтари.                                   Зөөлэн үгэ.
Мγнгэн зүүдхэл.                                  Мγнгэн hара.
      Эдэ холбоо γгэнγγд соо                                     Эдэ холбоо γгэнγγд соо   
илгагдаhан γгэнγγд сэхэ удхатай.                 илгагдаhан  γгэнγγд  шэлжэhэн удхатай.                             
Үгын бодото удхые сэхэ удха гэдэг: алтан бугааг, зөөлэн гутал, халуун эдеэн г.м. Эндэ алтан, зөөлэн, халуун гэhэн γгэнγγд бодото удхаараа байна.
Үгын гол удхые ондоо юумэнэй шанар шэнжэ болгожо хэрэглэхэдэ, шэлжэhэн удхатай болоно: алтан таряан, зөөлэн зан, халуун зγрхэн г.м. Эндэ алтан, зөөлэн, халуун гэhэн γгэнγγд шэлжэhэн удхатай. 

S1.
 Үгэнγγдые а) сэхэ, б) шэлжэhэн удхатай болгогты.
1. Сагаан                 а) 1. бэhэлиг      б) 1. наhан
2. үндэр                       2. гэр                  2. зан
3. алтан                       3. эдеэн             3. хараса
4. хүйтэн                    4. хада               4. таряан
5. шулуун                   5. хана               5. зүрхэн

S2. Уншагты. Илгаһан үгэнүүд ямар удхатайб гэжэ тайлбарилагты.
Шуран миисгэй модоной орой дээрэ гүйжэ гарашаба.- Бадма мүнѳѳдэр орой бодобо.  Манай хорёо соо үдхэн ногоон ургадаг.- Аюрай дуратай самса ногоон үнгэтэй.  Жаахан Бата модондо хадааһа хадаха дуратай.- Таряа хадаха гээшэ бэлэн хэрэг бэшэ.

